
Жорж Рикфордын түүх
1969 онд Английн Лестерт амьдарч байсан залуу Жорж Рикфорд Есүс Христийн Хожмын Үеийн 
Гэгээнтнүүдийн Сүмийн номлогчидтой тааралджээ. Эхлээд Жорж тэдний захиасыг сонсох дургүй байсан 
ч эцэст нь номлогчидтой уулзаж эхэлжээ. Гурван сарын турш эрчимтэй судалсны эцэст Жорж нэг л өглөө 
Сүм үнэн гэсэн итгэл үнэмшилтэй болон сэрсэн байна.

Жорж шинэ олсон гэрчлэлээ ахлагчидтай хуваалцах хүсэлтэй байв. Түүнийг үүнийг хийхээс өмнө тэд 
түүнд Африк гаралтай хар арьстан өвөг дээдсийг агуулсан холимог угсаатны залгамжлалаас болж Сүмийн 
гишүүний хувьд санваар хүлээн авах эрхгүй болохыг мэдэгдсэн.

Нэг өдөр Жорж дотны найздаа номлогчидтой маргасан явдлаа ярьж мөн бошиглогч Иосеф Смитийн 
талаар зааж эхэлжээ. Тэрээр “Энэ түүхийг ярихад сэтгэл минь хөдөлж, ямар нэгэн зүйл намайг нөмрөн 
авч, гэрэл цацрах шиг болсон” гэж дурссан байдаг.

Энэ туршлага нь Жоржийн гэрчлэлийг дахин баталсан ч санваарт томилох хязгаарлалтын талаарх 
асуудал нь хэвээр үлджээ. Түүнийг илүү сайн ойлгохын тулд залбирах үед түүнд: “Чи сайн мэдээнд 
өөрийгөө бүрэн зориулахаасаа өмнө бүх зүйлийг ойлгох шаардлагагүй. Чи сонссон зүйлээ хүлээн авч, 
үлдсэнийг нь миний мутарт даатган итгэлээ харуулбал яаж байна вэ?” гэсэн захиас иржээ.

Энэхүү мэдээнд тайвширсан Жорж “Тийм ээ, Их Эзэн минь. Би итгэлийнхээ дагуу үйлдэх болно. 
Баярлалаа, баярлалаа” хэмээн залбиран хариулжээ. Жорж хоёр сарын дараа баптисм хүртэн, Сүмийн 
итгэлтэй гишүүн болсон юм.

1975 онд, санваарын тухай илчлэлтээс гурван жилийн өмнө Жорж шударга Бурханд итгэдэг гэдгээ 
илэрхийлж, хязгаарлалтыг “итгэлээр, ямар ч эргэлзээгүйгээр” хүлээн зөвшөөрсөн гэж бичжээ. Мөн 
тэрээр, “Би Их Эзэний санваар газар дэлхий дээр адислалууд, эрх мэдэл, үүргийн хамтаар дахин оршин 
тогтнож байгаад маш их талархдаг. Санваар хэнд байгаа, байхгүй нь бус харин үүнийг хэрхэн ашиглаж 
байгаа нь миний хувьд илүү чухал” гэж нэмж хэлжээ.

1978 онд Жорж бүх зохистой эрд санваарыг хүртээх илчлэлтийн талаар ойлгож авсан (Албан тунхаг 2- ыг 
үзнэ үү).

Жорж гэртээ ирээд Жьюнтай хамт энэ мэдээ тэдний гэр бүлийн хувьд ямар ач холбогдолтой болох 
талаар шөнөжингөө ярилцав. Энэ бол асар том өөрчлөлт байлаа. Маргааш өглөө нь Жорж Рикфорд 
Аароны санваарын пристээр томилогдсон юм. Хоёр сарын дараа тэрээр Далд томилогдон, гадасны Далын 
чуулгын ахмад гишүүн болжээ. Харин үүнээс хойш дахин хоёр сарын дараа Жорж, Жьюн Рикфорд хоёр 
Английн Лондон ариун сүмд дөрвөн хүүхдийнхээ хамтаар лацдан холбогдсон юм (“Би итгэлийнхээ дагуу 
үйлдэх болно”).

